
U našoj zemlji vrlo malo je istraživanja koja se bave tematikom religioznosti i altruizma. Dosadašnja istraživanja religioznosti i altruizma, kao i povezanosti navedenih pojava kod adolescenata, nisu pokazala jednoznačne rezultate. Ovo istraživanje ispitivalo je povezanost intrinzičke i ekstrinzičke religiozne orijentacije i altruizma kod adolescenata, te  njihovu prisutnost i međusobni odnos s obzirom na važna sociodemografska obilježja adolescenata. U svrhu sagledavanja tog problema, ispitanici su ispunjavali: upitnik intrinzičke/ekstrinzičke religiozne orijentacije (IEG),  skalu altruizma, te sociodemografski upitnik. Istraživanje je sprovedeno na uzorku od 220 ispitanika (129 ženskog pola i 91 muškog). Ispitanici su bili učenici trećih razreda srednjih škola sa teritorije Tuzlanskog kantona. Rezultati upućuju  da ne postoji statistički značajna razlika u religioznoj orijentaciji s obzirom na pol ispitanika, i da se ne razlikuju u religioznoj orijentaciji. Ako je visok nivo intrinzičke religiozne orijentacije onda je i  visok nivo formalne pripadnosti vjerskoj zajednici. Ekstrinzička religiozna orijentacija nije povezana sa formalnom pripadnošću vjerskoj zajednici. Intrinzička i ekstrinzička religiozna orijentacija nisu povezane sa pripadnošću dvogeneracijskoj ili višegeneracijskoj porodici. Utvrđeno je da altruističko ponašanje nije povezano sa ordinalnom pozicijom adolescenta u porodici. Stepen obrazovanja majke, također, nije povezan sa altruističkim ponašanjem. Istraživanje je potvrdilo da socioekonomski status nije povezan sa altruističkim ponašanjem, te da je ekstrinzičnost najveća kod ispitanika čiji otac nema završenu osnovnu školu, a zatim kod ispitanika čiji očevi imaju završenu srednju školu. Dobijeni rezultati potvrđuju značajnu razliku u nivou ekstrizičnosti s obzirom na stepen obrazovanja  oca. 
